
Bero-beroan ONINTZA IRURETA AZKUNE

ETAk borroka armatua mantendu duen azken berrogeita hamar urtetan,
leporatu izan zaio Euskal Herriko kapitalen ihesa eragitea, hala nola
enpresa berriak etortzeko, euskal enpresariek inbertsio berriak egiteko
eta turismoarentzako balazta izatea. Erakunde armatuak enpresariei
“zerga iraultzailea” mantendu izana –tamalez hainbat hildako eragiteaz
gain– aitzakia gisa erabili izan da inbertsioak murriztu edo inbertsio hori
Euskal Herritik kanpoko beste leku batzuetara eramateko.

Borroka armatua mantendu izanak zenbait enpresa aktibitateentzat
giro onena ekarri ez duen arren, egia da ere, asko puztu eta manipulatu
dela horri buruz erakunde, enpresa-elkarte eta alderdi politikoen aldetik.
Zeren-eta errealitatean, aktibitate armatua egonik ere, multinazional eta
enpresa gehienek Euskal Herriko aktibitatearekin jarraitu dute, bertako
esku lana kualifikatua eta errentagarria delako. Hala ere, baliteke Euskal
Herritik kanpora joan diren enpresarien edo gure lurraldera etortzeari utzi
dioten enpresa eta inbertsioen kasu zehatzak egotea.

Testuinguru horretan “nazioarteko komunitateak egiaztatu ahalko
duen su-eten iraunkor, orokorra” eta “konfrontazio armatuaren amaiera-
rekiko duen konpromisoa” iragartzen duen ETAren azken komunikatuak,
Euskal Herrian garapen ekonomiko eta enpresariala ahalbidetu dezakeen
distentsiorako aukera irekitzen du. Ondorioz, inportantea litzateke euskal
enpresariek eta beren elkarteek, beraien eta herri honen interesengatik,
eszenatoki berria babestea eta Gobernuak presionatzea –erreforma anti-
sozialekin egiten duten moduan–, guztien onurarako sendotu dadin. Dis-
tentsio totala negoziatu eta atzera ezina izan dadin.

Honelako albisteak egunero irakurtzeko, jaso hari@ DOAN e-postaz:
www.argia.com/harpidetza_haria.php

Euskara irakurle
plazak Argentinan eta
Txilen 
ETXEPARE INSTITUTUAK Txile eta
Argentinarako euskara irakurleentza-
ko plazak atera ditu. Txileko lau uni-
bertsitatetan eman beharko ditu
eskolak euskara irakurleak eta Argen-
tinan berriz, unibertsitate batean.
Aurkezteko epea jada iraungita dago. 

30 liburu
soziolinguistikaz 
TXERRA RODRIGUEZEK
www.blogak.com/garaigoikoa blogean
euskaraz dauden soziolinguistikari
buruzko 30 liburu proposatu ditu.

Euskal Herriko egileenak zein kan-
pokoenak aurki daitezke; hala nola,
Estibaliz Amorrortu, Xabier Erize
eta David Crystalenak.

‘Euskara aniztasunean’
jardunaldiak 
TOPAGUNEAK urtarrilaren 25erako
antolatu ditu jardunaldiak. Egoera
soziolinguistiko berria izango dute
oinarri hizlariek, hau da, bi hizkuntza
egiten ziren denbora alde batera utzi
eta aniztasun berriaz arituko dira.
Hona jardunaldietarako Topaguneak
luzatu dituen galderetako batzuk:
“Baina, guztion arteko komunikazio
eta kohesio hizkuntza euskara al da?
Zein bide egin da norabide horretan?

Eta zein bide berri jorratu beharko
lirateke?”. Informazio gehiago.
www.topagunea.org.

www.gasteizen.com 
GASTEIZKO euskaldunak informa-
tzeko asmoz sortu berri den bloga
da. Aurkezpenean dio egunero berri-
tuko dutela, eta erabiltzaileen ekarpe-
nak ere gustura hartuko dituzte.

Iñaki Arruti Lasarte-Oriako
Udaleko euskara teknikariak gipuz-
koaeuskara.net-en esanak:
“Teknologia berriak lagun, tramite
administratiboetarako, informazio
trukerako eta formaziorako aukera
konpartituak izan baditugu egun,
baina egiten al dugu, egin behar
baldin badugu, elkarrekin esku-har-
tzeko programarik Gipuzkoako
udal guztien artean? Eta EAEko
guztien artean? Eta Euskal Herriko
guztien artean?

‘Bai, bat’, esan dit nire beste
lagun horrek. Euskarazko
Produktuen Katalogoa. Ongi koordi-
natuta portzierto! Eta besterik?

Besterik izan zitekeelakoan nago
ni: bat famili bidezko transmisioa-
ren mezuak zabaltzeko
(Oarsoaldekoek egin dute proposa-
mena); bestea gazteek gida-baime-
na euskaraz ateratzeko… Besterik
izatea ere onuragarria izan liteke
baliabide urriagoak izango ditugun
honetan.

Mementoz, ordea, (hamarkada
batzuen ondoren) hori da gure
koordinazioaren katalogoa”.

